
Афтондил ЭРКИНОВ,  

Тошкент, Ўзбекистон  
E-mail: aftandilerkinov@gmail.com 

 
АЛИШЕР НАВОИЙ АСАРЛАРИНИНГ ЭРОН ҚЎЛЁЗМАЛАРИ 

 
For citation: Erkinov Aftondil. IRANIAN MANUSCRIPTS OF ʿALĪ SHĪR NAVĀʾĪ’S WORKS. 
Alisher Navoi. 2026, vol. 6, issue 1. 
 
 

http://dx.doi.org/10.5281/zenodo.19412089 
 

 
АННОТАЦИЯ  

Мазкур сатрлар муаллифи 2018 йилдан бери “Алишер Навоий қўлёзмалари бутунжаҳон 
феҳрести”ни яратиш устида ҳамкорлари билан фаолият олиб бормоқда. Алишер Навоийнинг 
Эрондаги қўлёзма асарларини ўрганиш ҳам айни жараёндаги ишларнинг бир қисмини ташкил 
этади. Навоий асарларининг Эрон қўлёзмалари ҳақида турли каталог ва нашрларда муайян 
маълумотлар мавжуд. Шу билан бирга қилинажак ишлар анча. Юртимиздаги Ўзбекистонга 
оид хориждаги маданий меросни ўрганиш бўйича изланишлар ва Ўзбекистон навоийшунос 
олимларининг Алишер Навоий халқаро жамоат фонди ташаббуси билан 2024 йили Эрон 
Ислом Республикасига амалга оширган илмий сафари натижасида Навоийнинг Эрон 
қўлёзмалари ҳақидаги маълумотлар бойиди. 

Калит сўзлар: Алишер Навоий, қўлёзма, феҳрест, каталог, Эрон сафари, Эрон 
кутубхоналари.  
 

Афтандил ЭРКИНОВ,  
Ташкент, Узбекистан  

E-mail: aftandilerkinov@gmail.com  
 

ИРАНСКИЕ РУКОПИСИ ПРОИЗВЕДЕНИЙ АЛИШЕРА НАВОИ 
 

АННОТАЦИЯ  
С 2018 года автор статьи принимает участие в многолетнем исследовательском проекте 

по подготовке «Всемирного каталога рукописей Алишера Навои», который предполагает, в 
том числе, систематическое изучение иранских списков произведений поэта. Несмотря на 
наличие определённых сведений об этих рукописях в каталогах и научных публикациях, 
многие аспекты их состава, происхождения и бытования до настоящего времени остаются 
неясными. Существенный вклад в уточнение и дополнение сведений об иранских рукописях 
Навои внесла исследовательская поездка узбекских навоиведов в Исламскую Республику 
Иран в 2024 году, осуществлённая по инициативе Международного общественного фонда 

mailto:aftandilerkinov@gmail.com
http://dx.doi.org/10.5281/zenodo.19412089
mailto:aftandilerkinov@gmail.com

Алишера Навои и ставшая частью более масштабной программы по изучению культурного 
наследия Узбекистана за рубежом. 

Ключевые слова: Алишер Навои, рукопись, каталог, поездка в Иран, Иранские 
библиотеки. 
 

Aftandil ERKINOV 
Tashkent, Uzbekistan 

E-mail: aftandilerkinov@gmail.com 
 

IRANIAN MANUSCRIPTS OF ʿALĪ SHĪR NAVĀʾĪ’S WORKS 
 

ANNOTATION  
Since 2018, the author of this article has been involved in a long-term research project aimed 

at compiling the “World Catalogue of ʿAlī Shīr Navāʾī’s Manuscripts”, which includes, among other 
components, the systematic study of Iranian manuscript copies of the poet’s works. Although 
catalogues and scholarly publications already provide certain information on these manuscripts, many 
aspects of their composition, provenance, and transmission remain insufficiently clarified. Significant 
progress in expanding and refining the data on Navāʾī’s Iranian manuscripts was made through a 
research trip undertaken by Uzbek Navāʾī scholars to the Islamic Republic of Iran in 2024. Conducted 
at the initiative of the ʿAlī Shīr Navāʾī International Public Foundation, this fieldwork formed part of 
a broader program devoted to the study of Uzbekistan’s cultural heritage preserved abroad. 

Keywords: ʿAlī Shīr Navāʾī, manuscript sources, catalogue, trip to Iran, Iranian libraries. 
 
Алишер Навоийнинг Эрон қўлёзмалари шоир мероси қўлёзмалари ичида ўзига хос 

ўринга эга. Уларнинг бир қисмига оид маълумотлар хорижий ва Ўзбекистонда нашр қилинган 
каталог ва реестрларда қисман келтирилган. Масалан, “Ўзбекистонга оид хориждаги қўлёзма 
асарлар реестри” китобининг уч жилди нашрини Навоий қўлёзмалари йўналишдаги муҳим 
манба деб ҳисоблаш мумкин (бу ҳақда мақоламизнинг қуйи қисмида маълумот келтирамиз). 
Кейинги вақтда айни йўналишдаги маълумотлар кўпаймоқда. Бунда Ўзбекистон 
олимларининг ҳиссаси катта. 

2024 йил 11-18 февраль кунлари Алишер Навоий халқаро жамоат фонди  (фонд раҳбари 
Олим Давлатов) ташаббуси билан бир гуруҳ навоийшунос олимлар, зиёлилар Эрон Ислом 
Республикасига сафарда бўлиб қайтди. “Алишер Навоий қадамжолари изидан” номли халқаро 
илмий экспедицияда навоийшунос олимлар, ёзувчи ва журналистлар иштирок этишди 
[Давлатов, 2024, 2]. Булар: филология фанлари докторлари Қосимжон Содиқов, Боқижон 
Тўхлиев, Афтондил Эркинов, Дилнавоз Юсупова, филология фанлари номзодлари Олим 
Давлатов, Каромат Муллахўжаева, Ўзбек миллий мақом санъати маркази бош директори, 
санъатшунослик фанлари номзоди Сойибжон Бегматов ва Ўзбекистон халқ ёзувчиси Эркин 
Аъзам. 

Мақсад ва натижалар 
Тилга олганимиз “Алишер Навоий қадамжолари изидан” номли халқаро илмий 

экспедицияси аъзолари сафар давомида улуғ шоир ва мутафаккир Алишер Навоий билан 
боғлиқ жойларни зиёрат қилдилар. Айни вақтда, илмий, таълим ва маданий соҳаларда керакли 
келишувлар амалга оширдилар. Булар сирасида Алишер Навоий номидаги халқаро жамоат 
фонди ва Эроннинг бир неча университетлари билан имзоланган ўзаро ҳамкорлик ҳақидаги 
меморандумлар, Эронда ўзбек тилини ўқитиш ва ўзбекчадан форсчага бадиий ва илмий 
асарларни таржима қилувчи таржимонлар тайёрлашга келишувларни қайд этиш мумкин. Яна 
Эрон Миллий кутубхонасида Алишер Навоий номидаги Ўзбекистон маданияти ва санъати 
бурчагини очишга ҳамда Нишопур шаҳрида Нишопур университети билан биргаликда 
“Навоий ва Аттор” мавзуида халқаро илмий конференция ўтказишга келишилди. Машҳад 
шаҳрида жойлашган Китобхонаи Остони Қудс Разавий кутубхонасидаги туркий қўлёзмалар 

mailto:aftandilerkinov@gmail.com

каталогини тузиш ҳамда мазкур кутубхона туркий қўлёзма манбалари электрон  нусхасларини 
айрибошлаш бўйича музокалар амалга оширилди. 

Таaссуротлар 
Экспедициянинг мақсадларидан бири Эрондаги Навоий асарлари қўлёзмаларини 

аниқлаш ва улар таркиби билан танишиш эса-да, олинган таассуротлар мақсадлардан кўпроқ 
ва кенгроқ бўлди. Шахсан менда мазкур cафар илмий ва маданий жиҳатдан катта таассурот 
қолдирди. Эрон – қадимий маданий анъаналарини сақлаб келаётган модерн мамлакат. Бу 
юртдаги ҳар бир зиёли, ўрни келса, оддий фуқаро ёддан шеър билади. Форс адабиётидан зарур 
даражада бохабар. Делегациямизнинг турли олий таълим ва маданий марказлардаги 
учрашувлари вақтида биз томондан Алишер Навоий халқаро жамоат фонди раҳбари Олим 
Давлатов форс тилида форс шеърияти классикларидан бирор бир шеърни ўқиса, эронликлар 
шеърни жилмайиб кутиб олдилар ёки пичирлаб бўлса-да, шу форсий шеърий парчаларни 
қўшилишиб ёддан ўқидилар. Қизиғи шундаки, мана шу шеърларни ёддан овозсиз қўшилиб 
ўқиётган эронликларнинг ҳаммаси ҳам адабиётшунос олим ёки гуманитар соҳаси вакили 
эмасди. Афтидан, бу мамлакатда мумтоз адабиёт шоирлари шеърларини ёддан билиш ва 
умумуман шеърий билимдонлик ҳамма учун табиий бир ҳол бўлиб келяпти. Гап эронликларда 
ўз форс адабиётларидан кўплаб шеърларни ёдлаб қолиш қобилияти мавжудлигидагина эмас, 
балки халқнинг ўз меросига муҳаббат ва эҳтиромида ҳамдир. 

Мазкур экспедициядан мақсад катта эди. Биз Ўрта Осиё ва Эрон маданияти, тарихи 
ўртасида асрий алоқалар мавжудлиги, тарихимиз, маданиятимиз ва адабиётимиз чамбарчас 
чамбарчас боғланганлигини яхши биламиз. Бунга кўплаб мисоллар келтириш мумкин. 
Масалан, Ўрта Осиёдаги туркий ва форсий адабиётлар, ўзбек мумтоз адабиётининг форс-
тожик адабиёти билан боғланганлиги бизга яхши маълум. Форс тилида шеър ёзиш анъанаси 
бир неча юз йиллар давомида, масалан, Усмонлилар империясидан то Жанубий Осиёдаги 
давлатларгача ёйилган эди. Шу маънода бизнинг туркий адибларимиз ҳам ўз тилларидан 
ташқари форс тилида ҳам шеър ёзишган. Бу ўша давр анъанаси эди. Ўз пайтида туркий 
шеърият ривожи учун жуда катта ҳисса қўшган Алишер Навоий туркий тилдаги салмоқли 
асарларидан ташқари форс тилида ҳам Фоний тахаллуси остида шеърлар ёзган. Уларни 
жамлаб “Девон Фоний” номли девон тартиб берган. Ўрта асрларда араб ва форс тилларининг 
ўрни жуда катта бўлган. Ўрта Осиёда ислом дини бўйича кўплаб илмий асарлар форс тилида 
ёзилган. Мана шундай жиҳатдан олиб қараганда, Эрон билан ўз вақтда мавжуд бўлган маданий 
ва адабий алоқаларнинг эндиликда кучайиши, янги Ўзбекистонда йўлга қўйилиши тарихий 
жараённинг янги босқичи бўлиб хизмат қилиши мумкин.  

Навоийнинг Эрон қўлёзмалари 
Шуни таъкидлаш керакки, атоқли шоиримиз Алишер Навоийнинг маълум бир даврдаги 

ҳаёти ҳозирги Эрон тарихи билан ҳам боғлиқ бўлган. Навоийнинг болалик чоғларида унинг 
отаси бугунги Эроннинг Сабзавор шаҳрида ҳоким бўлган. Балки шу боисдир, Алишер Навоий 
туркий тилда ижод қилган бўлса-да, унинг асарлари қўлёзмалари Эроннинг турли 
кутубхоналарида кўп нусхаларда сақланиб келинмоқда. Навоий қўлёзмаларининг асл 
нусхаларини кўриш эса биз навоийшунос олимларнинг илмий сафарларида муҳим аҳамият 
касб этади. Шу ва шу каби Навоий қўлёзмаларни аслиятда кўриш учун ҳам “Алишер Навоий 
қадамжолари изидан” номли халқаро илмий экспедицияси аъзоларининг Эронга илмий сафари 
муҳим аҳамият касб этади.  

Кейинги йилларда бир қатор олимлар билан ҳамкорликда “Алишер Навоий асарлар 
бутунжаҳон феҳрести”ни тузиш йўналишида муайян ишлар амалга ошириляпти. Бунинг учун 
дунёнинг турли қўлёзма фондларига бориш ёки хориждаги қўлёзмалар заҳираларида 
сақланувчи Навоий асарлар қўлёзмаларига оид маълумотлар тавсифланган феҳрестларига 
суяниб маълумот тўплаш бўйича фаолият олиб борилмоқда [Сулейманов, 1955-1961; 
Ўзбекистонга оид хориждаги, 2020; 2024]. Мақсадимиз, Алишер Навоий қўлёзмалари 
бутунжаҳон феҳрести яратиш [Эркинов, 2018; Эркинов, 2022]. Бу анча мураккаб жараён 
бўлиб, бутун дунёдаги кутубхона ва музейлардан маълумот тўплаш вақт ва катта ҳаракат талаб 
этади. Алишер Навоий асарлари қўлёзмаларининг янги нусхаларини аниқлаш давом этмоқда 

[Erkinov, 2024]. Ҳозиргача Туркияда Навоий асарлари қўлёзмалари кўп нусхаларда учрашини 
айтиш мумкин эди. Эндиликда улар ёнига Эрон ҳам қўшиш мумкин. Ҳозиргача Эрондаги 
туркий қўлёзмалар масаласида доктор Шоди Ойдин (Sadi Aydın) томонидан нашр этилган 
“Эрон кутубхоналаридаги туркий қўлёзмалар каталоги”даги маълумотларга суяниб келганмиз 
[Аydin, 2008; Derayati, 2010, 792]. Мазкур каталог, айниқса, Эрондаги Навоий асарлари 
қўлёзмалари ҳақида жуда муҳим маълумотларга эга. Айни пайтда, Эрондаги қўлёзма 
фондларидан Навоий асарлари қўлёзмаларининг янгидан нусхалари ҳам аниқланмоқда ва 
мазкур ишларда эронлик олимлар ҳиссаси ҳам бор. Юртимиз олимлар ҳам Эрондаги Навоий 
қўлёзмалар асосида тадқиқотлар олиб бормоқдалар [Махмудов, 2022; Izzatillaev, 2023]. 

 
1-расм. Мақоладаги Эрон Миллий кутубхонасида сақланаётган Навоий девони 

қўлёзмаси 
 
Масалан, яқинда “Алишер Навоий. Терма девон (1501 йил, май) Тадқиқот ва матн” 

номли китобни нашр этдик [Эркинов. Терма девон, 2024; Эркинов, Ноёб топилма, 2024; 
Эркинов. Алишер Навоий девонининг, 06.02.2024]. Бу китобда Эрон пойтахти бўлмиш 
Теҳрондаги Малек кутубхонасида сақланувчи Алишер Навоийнинг 130 та шеъридан таркиб 
топган кичик бир қўлёзма мажмуага оид илмий фикрлар ва шу шеърларнинг жорий 
ёзувимиздаги табдили матнлари келтирилган. Қўлёзма Алишер Навоий вафотидан тўрт ой 
ўтганидан сўнг – 906 йил, шаввол /1501 йил, май ойи охирида кўчириб тугалланган. Мазкур 
мажмуа 1498 йили тартиб берилиши якунланган Алишер Навоийнинг тўрт девондан иборат 
“Хазойин ул-маоний”сидан сўнг тузилганлиги ва анча кичик ҳажмга эгалиги сабаб уни шартли 
тарзда “Навоий 1501 йил “Терма девон”и деб аташ мумкин. Ушбу “Терма девон” “Хазойин 
ул-маоний”дан танлаб олиб тузилган ва Навоий шеърларининг ҳозирча бизга маълум энг 
дастлабки (1501 йил) кичик бир тўплами эканлиги билан илмий қимматга эга. Демак, Эрон 
фондларидаги Навоий қўлёзмалари илмий жиҳатдан аҳамиятга эга эканлиги мазкур қўлёзма 
орқали ҳам намоён бўлмоқда. 

Сўнгги йилларда Ойсара Мадалиева ва Саидбек Болтабоевлар Навоийнинг Эрондаги 
янги қўлёзмаларини аниқлаб, улар бўйича илмий тадқиқотларни амалга ошириб келяптилар 
[Boltabayev, 2022; Boltabayev, 2023; Madaliyeva, 2022]. Ўзбекистон Фанлар Академияси 
Шарқшунослик институти катта илмий ходими, филология бўйича фалсафа доктори Ойсара 
Мадалиева “Бадоеъ ул-бидоя” асарининг Эрондаги Машҳад шаҳри кутубхонасида 
сақланаётган нусхасини, Туркиянинг Карабук университетида устозлик қилаётган 
ўзбекистонлик олим, филология бўйича фалсафа доктори Саидбек Болтабоев эса Теҳрон 
шаҳридаги Эрон Миллий кутубхонасидаги нусхасини аниқлади. Мана шу қўлёзмаларнинг 
Машҳаддаги нусхаси 1491 йили, Теҳрондагиси эса 906/1500-1501 йили кўчирилган. Шу тариқа 
2022-2024 йилларда  Алишер Навоийнинг Эрон кутбхоналарида сақланувчи уч қўлёзмаси 
навоийшуносликка олиб кирилди [Erkinov, 2024].  

Шу ўринда “Навоий қадамжолари изидан” халқаро илмий экспедицияcининг Алишер 
Навоий асарлари қўлёзмалари бўйича икки энг катта натижасини қайд этиш керак бўлади. 
Дастлабкиси, юқорида тилга олинган қўлёзмалардан Навоий “Бадоеъ ул-бидоя”сининг 
906/1500-1501 йили кўчирилган нусхаси изидан бориб, экспедицияси аъзолари Теҳрон 
шаҳрида жойлашган Эрон Миллий кутубхонасига ташриф буюрдилар. Мазкур кутубхона 
раҳбарияти билан мулоқот чоғида ушбу қўлёзма билан танишиш ниятида эканлигимизни 
билдирдик. Кутубхона масъуллари бизга айни қўлёзмани кўрсатишди. Биз кутубхона 
раҳабариятига бу қўлёзманинг навоийшунослик учун аҳамиятини тушунтирдик. Теҳрон 
шаҳрида жойлашган Эрон Миллий кутубхонаси билан ҳамкорликда Навоий “Бадоеъ ул-
бидоя”сининг 906/1500-1501 йили кўчирилган қўлёзмаси факсимил нашрини тайёрлаш ва чоп 
этиш ишларини амалга ошириш ниятида эканлигимизни билдирдик. Кутубхона раҳбарияти 
ниятимизни қўллаб-қувватлади [Эркинов. Алишер Навоий девонининг, 11.03.2024]. Бундай 
нашрлари ўзаро маданий алоқаларни кучайтиришини таъкидладилар. 

 
2-расм. А.Эркинов қўлёзма билан танишмоқда 

Иккинчи натижа – Машҳад Фирдавсий университети  билан ҳамкорликда “Алишер 
Навоий Эрон қўлёзмалари” номи остида Навоий асарлари қўлёзмаларининг Эронда 
сақланувчи нусхалари феҳрестини ҳамкорликда тайёрлашга келишувдан иборат бўлди. 
“Алишер Навоий қадамжолари изидан” халқаро илмий экспедицияcи аъзолари Эроннинг 
Машҳад шаҳрига, Фирдавсий университетига ташриф буюрди. Университет олимлари билан 
илмий семинар бўлиб ўтди, маърузалар қилинди ва илмий мулоқот амалга оширилди. 
Жумладан, Эрон музей ва қўлёзма фондларида сақланувчи Алишер Навоий асарлари 
қўлёзмалари ҳақида эронлик тарихчи олим Қосим Ғариб (Ghasem Gharib) маъруза қилди. 
Унинг қуйидаги маълумотлари диққатга сазовор:  

“Алишер Навоий Темурийларнинг сўнгги давридаги энг машҳур сиёсатчиларидан бири 
бўлиб, ўз даврида кўплаб асарлар ёзиб қолдирган таниқли ижодкор шахсдир. Навоийнинг 
кўплаб қўлёзма китоблари Ўзбекистон, Эрон, Туркия ва ва Афғонистонда нашр этилган. 
Бироқ, бу китобларнинг ноширлари ўзлари чоп этган асарларни барча қўлёзмалар билан 
қиёслаш ишларини олиб бора олмаганлар. Балки, улар Навоий қўлёзмаларининг бошқа 
кутубхоналарда мавжудлигидан етарли даражада хабардор бўлмаганлар ёки улардан 
фойдаланиш имконияти чекланган бўлган. Шу сабабли Навоий асарлари нашрларининг 
баъзилари бошқа қўлёзмалар асосида қайта кўриб чиқилиши керак. Қолаверса, Навоий 
асарлари турли қўлёзма мажмуаларда тарқоқ ҳолатда мавжуд бўлиб, бу қўлёзмалар ҳозиргача 
ҳам нашр этилмаган. Эрон кутубхоналарида Алишер Навоий қўлёзма асарларининг жами 258 
нусхаси сақланади. Шулардан 200 тасида Навоийнинг алоҳида асарлари келтирилган. Қолган 
58 тасида турли қўлёзма тўпламлар таркибидан ўрин олган Навоий шеърлари киритилган 
тўпламлардан иборат. Навоий асарлари қўлёзмаларининг энг кўп нусхалари Эроннинг Теҳрон, 
Машҳад, Табриз ва Қум шаҳарларида сақланади. Теҳрондаги Навоий асарлари қўлёзмалари 
энг кўп миқдори Миллий кутубхона, Мажлис кутубхонаси, Гулистон саройи ва Малек 
кутубхонасига тегишли. Машҳаддаги Остон Қудс Разавий кутубхонаси, Табриздаги Табриз 
Миллий кутубхонаси ва Қум шаҳридаги Мараший кутубхонасида Навоий асарлари 
қўлёзмаларининг энг кўп миқдори сақланади. Навоий асарлари ичида қўлёзмаларда кўп 
учрайдиганлари сифатида “Девони Навоий”, “Хамса-йи Навоий” ва “Мажолис ун-нафоис” 
асарларини тилга олиш ўринли”. 

Ўз маърузаси сўнгида Қосим Ғариб Алишер Навоий асарларининг барча 
қўлёзмаларини тадқиқ этиш ва бир корпусга тўплаш зарурлигига алоҳида диққат қаратди. 
Бунинг учун дастлабки қадам сифатида Алишер Навоий қўлёзмаларининг Эрон 
кутубхоналаридаги қўлёзмаларини аниқлаш лозим бўлади. Айни вазифани ҳал қилиш учун эса 
ҳамкорликда фаолият олиб бориш зарур.  

 
3-расм. А.Эркинов ва Қосим Ғариб (Машҳад Фирдавсий университети олдида 

(2024 йил, февраль). 

Мазкур маълумотлар биз учун жуда аҳамиятли. Сабаби биз Эрон кутубхоналаридаги 
Алишер Навоий қўлёзмалари ҳақида фақат қўлимизда мавжуд феҳрестлар ёки интернет 
воситасидагина маълумот олиб келганмиз, холос. Алишер Навоий халқаро жамоат фонди 
ташаббуси билан Эрон Ислом Республикасига амалга оширилган “Алишер Навоий изидан” 
номли халқаро илмий экспедициясининг сафари Навоий қўлёзмаларини айни мамлакатдан 
излаш ва аниқлаб каталоглаштириш ишларини давом эттириш катта натижаларга олиб 
келишини кўрсатди.    

Демак, Алишер Навоий ва унинг бугунги Эрон заминидаги ўтмишдан бери давом этиб 
келаётган ўзига хос ўрни иккитарафлама илмий ва маданий ҳамкорлик натижасида яна бир 
бор намоён бўлади. Бунда Навоий асарлари қўлёзмалари мамлакатларимизни бирлаштиради 
ва Алишер Навоий ижодининг янги қирраларини очишга ёрдам беради.   

 
* * * 

2019–2022 йилларда Ўзбекистонга оид хориждаги маданий бойликларни тадқиқ этиш 
маркази томонидан A-BM-2019-15 рақамли “Ўзбекистонга оид хорижда сақланаётган маданий 
бойликлар реестрини яратиш, нодир қўлёзма асарларнинг факсимилесини нашр этиш” 
мавзусидаги лойиҳа доирасида “Ўзбекистонга оид хориждаги қўлёзма асарлар реестри” 
китобининг уч жилди нашрга тайёрланди ва нашр этилди [Ўзбекистонга оид хориждаги, 2020; 
2024]. Уларда юртимизда яшаб ўтган ўнлаб алломаларнинг хориждаги юзлаб қўлёзма 
асарлари рўйхати келтирилган. Жумладан, Навоийнинг Эрондаги 101 қўлёзма асарлари 
ҳақидаги маълумотлар ҳам. Тошкентда нашр этилган мазкур уч жилдга киритилган Алишер 
Навоий қўлёзмалари шоирнинг ҳозиргача бизга (Ўзбекистонда туриб) маълум бўлган 
қўлёзмалари ҳақида муайян маълумот берар деган ниятда қуйида уларнинг шу реестр 
нашридаги тавсифини келтирамиз. (Фурсатдан фойдаланиб, мазкур реестрни тайёрлаш ва 
Алишер Навоий қўлёзмаларини аниқлаш ва тавсиф этишда ҳамкорлик қилган, юқорида номи 
тилга олинган лойиҳа иштирокчилари – фалсафа фанлари доктори проф.Роиқ Баҳодиров, 
тарих фанлари доктори Ўктам Султонов, тарих фанлари номзодлари Дилшод Расулов, 
Саидакбар Муҳаммадаминов, филология бўйича фалсафа фанлари доктори Ойсара 
Мадалиева, илмий ходимлар Санжар Ғуломов, Ирода Қаюмова, Филипп Хуснутдинова, 
Комила Бековаларга миннатдорчилик билдираман). 

Реестрдаги маълумотлар хорижий каталог ва бошқа турли манбалардан олинган. 
Мазкур манбалардаги маълумотлар хорижда эканлиги ва уларнинг қай даражада тўғри 
эканлигини текшириш имкониятимиз чекланганлиги сабабли уларни олганимиз асл манба, 
яъни аслият нашридагидек келтирганмиз. Дейлик, Алишер Навоийнинг ҳар бир девони ўз 
номланишига эга ва бу номлар бизга яхши маълум. Бироқ, биз маълумот олган манбаларда 
баъзан Навоийнинг муайян девони қисқагина “Девон” сўзи остида келтириб қўя қолинган. 
Эҳтимол, бу қўлёзмани тавсифлаган олимнинг Навоий девонлари ва уларнинг номлари бўйича 
етарлича маълумоти бўлмаганидан келиб чиққан. Шу сабабдан бундай номларни нашрларда 
келтирилган кўринишида қолдирдик. Вақти келиб, ўша “девон” номланиши остида Алишер 
Навоийнинг айнан қайси девони назарда тутилганлиги маълум бўлар. 

